
La documentaziun d'emprender –
la digitalisaziun en la furmaziun da basa

Foto: Controlla d'autezza d'ina platta da fund



«Mai interessa il futur dapli ch'il passà. En el quint jau numnada-
main da viver.» Quai che ha chapì gia Albert Einstein ha era dà l'im-
puls al center da scolaziun Maurerlehrhallen Sursee (MLS) per cunti-
nuar a sviluppar il concept da curs cumprovà che na correspundeva 
però betg pli a las realitads dad oz. La scolaziun da giuvenils a mira-
duras e miradurs AFQ resp. a practicistas e practicists da construc-
ziun AFP cumpetents sto vegnir priorisada pli fitg e s'orientar pli 
intensivamain a la realitad ed al temp dad oz. Ma co reussescha 
quai? Tge rolla gioga il MLS, tgenina ils manaschis d'emprendis-
sadi, tgenina las emprendistas ed ils emprendists sezs? Quant ena-
vant pudain nus modernisar ils cuntegns da curs e scolar las empren-
distas ed ils emprendists a moda uschè actuala sco pussaivel? Co 
cuntanschain nus che las emprendistas ed ils emprendists daventan 
spezialistas e spezialists cumpetents capabels da s'engaschar e che 
represchentan lur professiun cun luschezza?



Foto: Emprendist vi da liar l'armadira



Nossa finamira suprema è da scolar emprendistas 
ed emprendists ch'èn abels – suenter in temp d'em-
prendissadi intensiv – d'applitgar sezs lur savida ed 
inschign sin in plazzal. Igl è essenzial d'accumpa-
gnar, da sustegnair e da prender serius las empren-
distas ed ils emprendists durant lur emprendissadi. 
Plinavant ston els avair la pussaivladad d'appli- 
tgar en il manaschi d'emprendissadi las abilitads 
acquistadas durant ils curs dal MLS. Damai ston las 
emprendistas ed ils emprendists survegnir incum-
bensas che correspundan a lur savida e ch'els pon 
ademplir independentamain. Senza la pussaivladad 
da pudair exercitar regularmain en la pratica na pon 
emprendistas ed emprendists betg daventar spezia-
listas e spezialists cumpetents.

Ambassaduras ed ambassadurs grazia al 
plaschair da la professiun
In ulteriur aspect ch'ins na dastga betg sutstimar è 
il plaschair da las emprendistas e dals emprendists 
da lur professiun futura. Quest plaschair stuain nus 
en mintga cas svegliar, mantegnair e promover. Las 
emprendistas ed ils emprendists vulan surpigliar 
responsabladad e far lavurs utilas e praticas, era 
per avair la chaschun da far experientschas da suc-
cess. Mo uschia pudain nus ans segirar lur pron-
tezza d'emprender e da s'engaschar. I na dat betg 
ina meglra moda da far reclama per nossa profes-
siun che emprendistas ed emprendists motivads Foto: Platta da fund cun differents sistems da far mantè

che derasan lur entusiassem en lur conturn e sin 
lur chanals da social media.
Ils ultims onns n'è sa sviluppà a moda rasanta betg 
mo il mund (digital), mabain era la furmaziun sco 
part essenziala da quel. Era sche tscherts meds e 
differentas modas d'instrucziun han fatg ditg buns 
servetschs, n'è lur raschun d'esser oz betg pli dada. 
I vala da tegnair quint da quest fatg che era nus na 
pudain betg ignorar areguard la scolaziun d'em-
prendistas e d'emprendists sin il stgalim secundar 
II. Metodas da furmaziun modernas dattan paisa 
ad in stretg connex cun la pratica, a l'independenza 
maximala, a l'instrucziun en furma da project ed 
a meds d'instrucziun digitals. Las emprendi-
stas ed ils emprendists na vegnan betg pli mo in- 
struids unilateralmain e las scoladras ed ils scola-
ders n'èn daditg betg pli stgets intermediaturs da 
savida. Ins vul accumpagnar e manar las emprendi-
stas ed ils emprendists, e quai en in ambient d'em-
prender che promova e ch'è uschè realistic sco pus-
saivel. La visiun dal MLS è da porscher ina scolaziun 
sumeglianta al sistem da Bologna enconuschent en 
tut l'Europa cun ina scolaziun da basa e direcziuns 
d'approfundaziun consecutivas individualas.

Natiralmain sa basa il nov concept dal MLS per 
ils curs ordaifer il manaschi (COMs) sin la metoda 
cumprovada d'enfin ussa. Las emprendistas ed ils 
emprendists frequentan tar nus en il decurs da lur 
emprendissadi sis COMs da trais emnas. Ils cun-
tegns da furmaziun restan per gronda part ils 
medems. Da nov vegn però da mintga COM focus-
sada in'abilitad da basa. Fin qua faschev'ins da 
mintga COM tant mir sco era mantè. D'ina vart pu- 
dev'ins tractar uschia en il rom d'in COM plirs 
secturs tematics. Da quai resultava da l'autra vart 
però il dischavantatg da betg pudair approfundar 
la materia suffizientamain. Per preparar nossas 
emprendistas e noss emprendists a moda anc pli 
optimala per il mund professiunal ans limitain nus 
ussa perquai da mintga COM sin ina suletta abili-
tad da basa e la scolain a moda intensiva. Uschia 
tractain nus las suandantas cumpetenzas ina suen-
ter l'autra: mantels, miraglia, liadiras, lavurs da 
palantschieu, lavurs da fixada, modul d'approfun-
daziun individual. Il modul d'approfundaziun indivi-
dual cumpiglia in agen project, a maun dal qual las 
emprendistas ed ils emprendists mussan d'esser 
ablas ed abels da cumbinar e da realisar indepen-
dentamain tut las abilitads acquistadas. En il rom 
d'in di da visita vegn il project preschentà, uschia 
che han tranter auter era las patrunas ed ils patruns 
la chaschun da vesair las cumpetenzas professiu-
nalas da lur emprendistas ed emprendists.



Foto 1: Fixar profils per proteger  
chantuns e profils da liadira  

Foto 2: Integrar tessì d'armar 

Foto 3: Far lavurs da preparaziun  
per la pictura da fund 

Foto 4: Liadira da surfatscha finida

Forzas da lavur capablas grazia ad ina documentaziun  
d'emprender moderna
Per il MLS èsi fitg impurtant che las emprendistas ed ils emprendists appro-
fundeschian e cumpletteschian en lur manaschis d'emprendissadi las abili-
tads ch'els han acquistà durant ils curs. Per quel intent ston els pudair exequir 
lavurs correspundentas e vegnir instruids e sustegnids. Las emprendistas ed 
ils emprendists daventan bainprest rutinads grazia a pussaivladads d'exercitar 
praticas sin il plazzal che sa refereschan als COMs, uschia ch'ins als po enga-
schar directamain sco forzas da lavur. Per che las emprendistas ed ils empren-
dists possian documentar lur modas da proceder e lur progress d'emprender, 
nodan els tut en ina documentaziun d'emprender persunala. Quella vegn intro-
ducida durant ils COMs e suenter surdada en la responsabladad da las empren-
distas e dals emprendists e da lur manaschis d'emprendissadi. Il MLS ha sur-

lavurà ed amplifitgà la documentaziun d'emprender 
da fin qua. Fin uss animav'ins las emprendistas ed 
ils emprendists da scriver mintga di in curt rapport 
davart lur lavurs exequidas. Uschia pudevi capitar 
che emprendistas ed emprendists che survegnivan 
adina las medemas incumbensas repetivan lur rap-
ports. L'effect d'emprender mancava. Quai n'aveva 
betg mo dischavantatgs per las emprendistas ed ils 
emprendists che na pudevan uschia betg amplifi- 
tgar lur cumpetenzas, mabain era per ils manaschis 
d'emprendissadi che na scolavan naginas forzas 
capablas d'exequir da tuttas sorts lavurs.



Da nov èn las emprendistas ed ils emprendists obli-
gads d'ademplir suenter mintga COM ina selecziun 
d'incumbensas praticas e quai durant in tschert 
temp. Exempels per talas incumbensas praticas: 
preschentar in organigram da la firma, fatgs en con-
nex cun la segirezza a la lavur u in tema d'atgna 
tscherna. Las incumbensas praticas scoleschan 
adina abilitads acquistadas durant l'ultim COM. Pli-
navant na duain da nov betg pli vegnir documenta-
das las lavurs da mintga di, mabain l'entira incum-
bensa pratica, da l'entschatta enfin la fin. Mintga 
incumbensa pratica duai vegnir documentada en 
scrit ed enritgida cun skizzas, cun dissegns da CAD 
ed opziunalmain cun fotografias. Las emprendistas 
ed ils emprendists descrivan lur incumbensa pra-
tica e sa fan patratgs davart ils pass da lavur che 
ston vegnir exequids e davart il material che sto 

vegnir procurà, sa decidan per in tschert proceder e descrivan lur realisaziuns 
praticas. Ina part essenziala da la nova documentaziun d'emprender è l'auto-
reflexiun da las emprendistas e dals emprendists. Ellas ed els duain evaluar lur 
process da lavur, meglierar quels ed accentuar prestaziuns spezialmain bain 
reussidas. Durant l'entir project accumpognan, instrueschan e controlleschan 
las scoladras ed ils scoladers las emprendistas ed ils emprendists. Quai è ina 
incumbensa pretensiusa. Natiralmain èsi necessari che las emprendistas ed 
ils emprendists pon lavurar en in ambient, en il qual ellas ed els pon ademplir 
lur incumbensas praticas il meglier pussaivel. Damai èsi er en l'interess dals 
manaschis d'emprendissadi d'engaschar lur emprendistas ed emprendists sin 
plazzals correspundents.
I sa chapescha da sasez ch'il MLS ha digitalisà la nova documentaziun d'em-
prender. Las emprendistas ed ils emprendists chattan e documenteschan tut 
las incumbensas praticas online.

1: Confermar l'incumbensa pratica 
2: Directiva pedagogica durant la scolaziun 
3: Crear in'incumbensa pratica per  
l'emprendista u l'emprendist 
4: Survegliar las incumbensas praticas

Avair success grazia a l'accumpagnament ed 
al stretg connex cun la pratica
Per dar in connex cun la pratica uschè vast sco 
pussaivel e per preparar las emprendistas ed ils 
emprendists per ils plazzals reals, construeschan 
els da nov durant ils COMs pass per pass ina chasa 
d'ina famiglia. L'idea fundamentala dal MLS è d'eri- 
ger durant mintga COM in element d'ina chasa 
d'ina famiglia. Tut las materialias e tut ils pass da 
lavur vegnan tractads ed i vegnan prendidas tut las 
mesiras ch'èn necessarias er en il rom d'ina con-
strucziun «reala». Il resultat è la finala per exempel 
stgalas en grondezza originala. In project da quella 
grondezza promova en pli era las autocumpeten-
zas e las cumpetenzas socialas. Nus na vulain betg 
mo abilitar las emprendistas ed ils emprendists da 
lavurar a moda independenta, mabain era da lavu-
rar en in team.
Nus ans engaschain cumplainamain, per che nos-
sas emprendistas e noss emprendists possian 
absolver lur scolaziun cun il pli stretg connex cun 
la pratica pussaivel. Natiralmain poi dar che betg 
tut las emprendistas e betg tut ils emprendists fan 
lur emprendissadi en lingia directa. L'uschenum-
nada regla da reussida fixescha ch'ins dastga visi-
tar il proxim COM mo sch'ins ha dumagnà il prece-
dent. Per pudair sustegnair il meglier pussaivel las 
emprendistas ed ils emprendists porscha il MLS da 
nov «curs d'applicaziun». Mintga COM betg reussì 
po damai vegnir repetì. Ils curs d'applicaziun duran 
medemamain sco ils COMs trais emnas ed han lieu 

en gruppas pitschnas. Uschia han las emprendistas 
ed ils emprendists la pussaivladad d'eliminar lur 
flaivlezzas persunalas e profitar d'in temp d'exer-
cizi prolungà. Cun questa purschida supplementara 
vulain nus accumpagnar e scolar tut las empren-
distas e tut ils emprendists uschè ditg sco pussai-
vel. Sche las emprendistas ed ils emprendists na 
cuntanschan era suenter ils curs d'applicaziun betg 
notas suffizientas, datti differentas vias cuminai-
vlas e separadas: midar dad AFQ ad AFP, frequen-
tar curs da sustegn, schliar il contract.
Scolar emprendistas ed emprendists capabels e 
loschs – quai è ina da las cumpetenzas centralas 
dal MLS. Igl è en l'interess da nus tuts d'investir 
en la furmaziun da giuvenils motivads ed interes-
sads e da profitar da lur luschezza professiunala. 
Quai po unicamain reussir, sche nus dain prioritad 
suprema a la scolaziun e la declerain sco «chaussa 
dal schef». Mo sche nus scolain las emprendistas 
ed ils emprendists cun in connex cun la pratica 
uschè stretg sco pussaivel e rendain accessibels 
ad els champs d'emprender realistics, daventan els 
spezialists che surpiglian gugent era la funcziun da 
far reclama per nossa professiun impurtanta. Per-
quai èsi en pli essenzial da porscher ad els ina sco-
laziun cun materialias da curs actualas e modernas 
e da lavurar cun metodas d'instrucziun confurmas 
al temp. Lain ans engaschar cuminaivlamain per ina 
vasta scolaziun fundada ed interessanta!

Foto: Far mantè a rom


